


Assalamualaikum dan Salam sejahtera 
kepada para pembaca setia Majalah 
Dimensi Koop,

Alhamdulillah, majalah Dimensi 
Koop bil.80 telah berjaya diterbitkan.  
Sebagai suara rasmi kepada gerakan 
koperasi di Malaysia, IKMa sentiasa 
berusaha untuk memastikan setiap isu 
yang diterbitkan memberikan manfaat, 
inspirasi, dan maklumat terkini 
kepada pembaca setia melalui bahan 
penerbitan yang diterbitkan setiap 
tahun.

Pada tahun 2024, Malaysia berada pada 
kedudukan kedua selepas Singapura 
yang paling tinggi menerapkan alam 
sekitar, sosial dan tadbir urus (ESG) di 
ASEAN, meskipun tahap penggunaan 
amalan global itu dalam kalangan 
Perusahaan Kecil dan sederhana (PKS) 
tempatan masih rendah. 

ESG bukanlah  
sekadar istilah yang 

menjadi trend, 
tetapi ia adalah 
satu pendekatan 
strategik yang 

mampu membawa 
perubahan besar 
dalam bagaimana 

organisasi, termasuk 
koperasi, beroperasi 
untuk memastikan 
kelestarian jangka 

panjang. 

Dalam suasana global yang semakin 
kompleks dengan cabaran perubahan iklim, 
ketidaksamaan sosial, dan keperluan ketelusan, 
penerapan prinsip ESG adalah satu keperluan, 
bukan lagi pilihan. Sehubungan dengan itu, 
pelbagai inisiatif yang dibangunkan oleh 
kerajaan termasuklah mewujudkan rangka kerja 
dan dasar yang digubal sebagai panduan dalam 
memperkukuhkan ekosistem ESG Malaysia.

Sebagai entiti yang berlandaskan prinsip 
kebajikan untuk anggota, koperasi di 
Malaysia mempunyai kelebihan unik untuk 
mengintegrasikan ESG dalam operasi mereka. 
Penerapan prinsip ESG bukan sahaja dapat 
meningkatkan daya tahan koperasi terhadap 
cabaran semasa, malah mampu menarik 

lebih ramai generasi muda yang semakin 
peka terhadap isu kelestarian. Sebagai 
contoh dari aspek kelestarian operasi, 
ketidakbergantungan penggunaan sumber 
semula jadi dan memperkenalkan amalan 
mesra alam, koperasi dapat menjamin 
kelangsungan perniagaan mereka tanpa 
menjejaskan alam sekitar. Selain itu, melalui 
pelaksanaan program sosial seperti latihan 
kemahiran, peluang pekerjaan kepada 
golongan rentan, dan pembangunan 
komuniti, koperasi dapat memainkan 
peranan besar dalam meningkatkan 
kesejahteraan masyarakat. Malah, melalui 
ESG, koperasi dapat mempraktikkan amalan 
tadbir urus yang telus dalam pengurusan 
sekali gus memperkukuhkan reputasi 
organisasi apabila kepercayaan anggota 
meningkat.

Justeru, menyedari tentang kepentingan 
ESG dalam koperasi yang amat relevan dan 
penting pada masa kini, ESG diketengahkan 
sebagai tajuk utama yang menghiasi muka 
hadapan Majalah Dimensi Koop. Beberapa 
artikel lain yang menarik turut diselitkan 
untuk memberi inspirasi kepada koperasi di 
seluruh negara untuk berani mencuba idea-
idea baharu dan terus kekal berdaya saing 
dalam dunia yang semakin pesat berubah.

Akhir kata, setinggi-tinggi penghargaan 
kepada semua yang telah membaca Majalah 
Dimensi Koop. Teruskan menyokong 
Dimensi Koop sebagai platform ilmu dan 
inspirasi untuk gerakan koperasi di Malaysia.

Sekian, terima kasih.

Mohd Zaib bin Mat Yunus Mohd Zaib bin Mat Yunus 

